
EH Bildu talde politikoa
Grupo político EH Bildu
Ijentea, 1 - Tel. 943481027 – www.donostia.  ehbildu.  eus   -
        20003 Donostia   

HIRIAN AURREIKUSITAKO GUNE ESTALIEI   BURUZKO   KONTROL MOZIOA  

Olaia  Duarte  Lopezek,  EH  BILDU  udal  taldeko  zinegotziak,  Udalbatzaren  Organo
Araudiaren  98.  artikulua  oinarri,  mozio  hau  aurkezten  du  Udalbatzan  azter  dadin.
Mozioa  2022ko maiatzaren  16an  Gune  Publikoen Batzordean  aztertutako
interpelazioaren ondorioa da.

JUSTIFIKAZIOA

Azken urteetan ugaritu egin dira gune estaliak auzoetan jartzeko herritarren eskaerak.
Izan ere, ez dugu ahaztu behar urteko 150 egunetan euria egiten duela gure hirian.
Osasun pandemiak ere espazio publiko irekien eta horrelako guneak auzo guztietan
izatearen beharra areagotu du. 

Eskaera horiei erantzuten ahalegintzeko, hainbat udal ekimen proposatu ditugu, hiri
osorako berariazko plan bat egiteko beharrari aurre egiteko.  

Ildo  horretatik,  2015eko  uztailaren  24an,  lantalde  bat  sortzea  proposatu  genuen,
Donostiako gune estalien beharrei erantzuteko proposamenak aztertu eta gauzatzeko.
Uneko Udal Gobernua osatzen zuten taldeei (gaur egungo talde politiko berak), ordea,
ez zitzaien egoki iruditu lantalde horren sorrera. 

Ondoren, 2015eko irailean, Gune Estaliak Aztertzeko eta Proposatzeko Batzorde Ez-
iraunkorra sortzeko proposamena aurkeztu genuen. Gure iritziz, batzorde horrek udal
talde guztietako ordezkari bana izan behar zuen, eta, noski, auzo elkarte guztiekiko
lankidetza  eta  haien  parte  hartze  aktiboa  bilatzea beharrezkoa  iruditzen  zitzaigun.
Herritarrek parte hartzeko foro ireki hori sortzeko EH Bilduk egindako proposamenari
Udal  Gobernuko  taldeek  erantzun  zioten  gai  hori  aztertzeko  batzorde  tekniko  bat
sortuko zutela (udal talde guztiak ez zeuden ordezkatuta bertan, eta auzo elkarteek ez
zuten, gonbidatuta, joaterik).

Geroztik, batzorde teknikoari buruzko inongo berririk gabe egon gara, nahiz eta urtero
eskatu  dugun  haren  lanaren  inguruko  informazioa,  eta  2018ko otsaileko
udalbatzarrean hau onartu zen aho-batez:

1.- Udalbatzak hertsatuki eskatzen dio Udal Gobernuari gune estalien batzorde
teknikoak  legegintzaldi  honetan  egindako  lanaren  eta  ondorioen  inguruko
txosten  bat  aurkez  diezaiela  Udalbatza  osatzen  duten  talde  guztiei  hiru
hilabeteko epean.

2.- Udalbatzak hertsatuki eskatzen dio Udal Gobernuari legegintzaldia amaitu
baino lehen hiriko gune estalien inguruko plangintza proposamen bat aurkez
dezala.

Agintaldi berria hasita, bere horretan jarraitu du gune estalien “batzorde mamuak” eta
kaxoi berean galdu dira hainbestetan iragarritako Martin Santos plaza/Plaza Haundiko
gune estalia eta Zuberoa plaza estaltzeko plan berezia. Gogorarazi behar da, Grosen,
Zuberoa plazako gune estalia baztertuta gelditu zela -2017rako obra honek amaituta
egon behar zuenean-, horretara bideratutako aurrekontu guztia Egiakoan inbertitzeko
(hau da, Udal Gobernuak aurrekontuaren egokitzapena egin zuen Zuberoa plazako
785.000 euroak Plaza Haundin  erabiltzeko),  nahiz  eta  gero  hau ere  ez  den estali
bizilagunekin akordio batera iristeko zailtasunak izan dituelako Udal Gobernuak. 

Gauzak horrela, 2015etik aurrera Donostian estaltzea aurreikusitako hiru plazetatik bat
bakarrik dago estalita, Altzako Harria parkea, eta, kasu honetan estalia ez da behar
bezala  gelditu.  Parke  horretan  estalpea  2018an  bukatu  zuen  Udalak,  urtebeteko
atzerapenaren  ondoren.  Behingoagatik,  lanak  amaituta  zeuden,  eta  azpiegitura
auzotarrek baliatzeko moduan,  baina 2019ko martxoan,  estalpearen azpian jarritako
egitura  desegin  egin  zuen  Udal  Gobernuak:  auzoko  eragileekin  adostu  gabe  jarri
zuenez, antza, inauteri  konpartsei  traba egiten zien. Geroago, zorua behin-behinean
porlanez estalita egon ostean, tartana jarri zuten, txingotan aritzeko jolas baten irudiaz
hornituta. Gorabehera horiek guztiak aski ez eta, 2019ko azaroan beste ezusteko bat
izan zuten auzotarrek, ikusi baitzuten estalpeak biltzen zuen euri-ura zuzenean zorura
erortzen zela, ur-zurrusta moduan. 

Oraingoan, agintaldi hau bukatzeko urtebete falta denean, prentsaren bidez jakin dugu
Udal Gobernuak hiru parke estaliko dituela 2022-2023an. Hiri-proiektuen delegatuak
adierazi duenez, “Udalak hiru proiektu ditu mahai gainean, legegintzaldi honetan hiru
jolasgune estaltzeko, gurasoek haurrak parkera eraman ahal izan ditzaten, baita euria
egiten  duen  egunetan  ere1 (...)  Horietako  bat  Harria  parkea  izango  da.  Egun
grisetarako  beste  babes  bat  Larratxokoa  izanen  da.  Obrak  barrutiko  diruarekin
finantzatuko  dira.  Hirugarrena  oraindik  definitzeko  dago,  mahai  gainean  hainbat
aukera baitaude”.

Hori  dela eta,  alkatearen agerraldia eskatu dugu hilabete honetan Gune  Publikoen
Batzordean,  eta  interpelatu  ere  egin  dugu.  Alkateak adierazi  digu  gune  estalien
batzorde teknikoa agintaldi honetan formaz aldatu dela eta, orain, horrelako proiektuak
“Lurralde  Batzordea”  izeneko gunean aztertzen direla. Berak esandakoaren arabera,
irizpide aldaketa bat egon da gune estalien formari  dagokionez eta, aurten, estalki
sinple, merkeago eta arinagoak jarriko dira Larratxon, Harria Parkean eta Herreran.

Harrigarria iruditzen zaigu gune-estalien batzorde teknikoari buruz inongo berririk gabe
ez izatea azken urteetan; aldaketa bat egin (ustez), agintaldia bukatzeko urtebete falta
dela, eta alkateak orain arte horren berri ez eman izana; aldaketa horretan auzotarren
parte-hartzeari  lekurik  ez  egin  izana;  inongo  plangintzarik  gabe  jarraitzea, eta
horrelako proiektuak iragartzea jakinda urtebeteko epean nekez egingo dela azken
zazpi urteetan egin ez den lana. 

1 https://www.diariovasco.com/san-sebastian/sebastian-cubrira-tres-20220503171235-nt.html

Hortaz, azaldutako egoera kontuan hartuta, behean sinatzen duen zinegotziak honako
MOZIO hau aurkezten du:

KONTROL MOZIOA

1.-  Udalbatzak hertsatuki eskatzen dio Udal Gobernuari 2022-2023 epean hirian egin
nahi  dituen  hiru  gune-estalien  inguruko  erabakiak  zonaldeko  auzo  elkarteekin
eztabaidatu eta partekatu ditzala.

2.-  Udalbatzak hertsatuki eskatzen dio Udal Gobernuari sei hilabetean behin Lurralde
Batzordeak gune estalien inguruan egindako lanaren berri ematea udal taldeei, txosten
baten bidez, edo Gune Publikoen Batzordean agerraldia eginez. 

3.- Udalbatzak hertsatuki eskatzen dio Udal Gobernuari, epe luzera begira, hiriko gune
estalien beharrak aztertzeko diagnostiko bat eta lehentasun zerrenda bat egin dezala. 

4.- Udalbatzak hertsatuki eskatzen dio Udal Gobernuari gune estaliak iragarrita zeuden
auzoetarako (Gros eta Egia) irtenbideak bilatu ditzala proiektu berriak eta egingarriak
planteatuz. 

Donostian, 2022ko maiatzaren 20an 

Olaia Duarte López

EH Bildu udal taldeko zinegotzia

